Hoofstuk 3
3:1-21. Jesus en Nikodemus.

[1-2] Jesus het gekom sodat die mens die lewe “in oorvioed” kan hé (10:10). Nikodemus
word drie maal in die volgende paragraaf daarop gewys dat dié nuwe lewe nie deur die wet is
nie, maar deur opnuut gebore te word (3, 5, 7). Nikodemus was lid van die destyds invloedryke
Joodse godsdienstige party, die Fariseérs, wat nougeset die wetsvoorskrifte en voorvaderlike
tradisies in ere gehou het. Hy het ook godsdienstige en (beperkte) politiecke mag oor die Jode
uitgeoefen as lid van die Sanhedrin (Joodse Raad). lemand is sy posisie was in die openbare
oog — dus ‘n hoogs onwaarskynlike kandidaat om Jesus openlik te volg. En tog het die
wondertekens hom aangegryp om meer kennis in te win. Hy kom vertroulik in die nag na
Jesus toe om die publieke aandag van Jerusalem te ontduik. As “leermeester van Israel” (10)
noem hy vir Jesus sy leermeester (Rabbi). Jesus se merkwaardige wondertekens is vir
Nikodemus bewys van sy Goddelike herkoms. [3-4] In sy besliste antwoord aan hom (Dit
verseker Ek jou) vestig Jesus nie Nikodemus se aandag op uiterlike wondertekens nie maar
konfronteer Hy hom met die noodsaaklikheid om opnuut (letterlik “van bo”) gebore te word ten
einde die ewige lewe te verkry (die koninkryk van God te sien). Om “opnuut gebore” te word
is die geestelike gawe van die ewige lewe wat God “van bo” in die mens inplant deur die
Heilige Gees. Nikodemus het Jesus egter misverstaan en gedink aan ‘n tweede fisieke
geboorte, wat tog onmoontlik is. [5-8] Jesus verduidelik gesaghebbend (Dit verseker Ek jou):
Nie deur die natuurlike geboorte (uit water), gevolg deur watter uiterste inspanning van die
mens ook al, kan die ewige lewe verkry word nie. Dit moet deur die Gees geskied. ‘n Fisieke
geboorte wat uit die mens is, kan nie die geestelike, ewige lewe wat uit die Gees gebore is,
tot gevolg hé nie. Dit is die noodsaaklike en enigste weg tot die ewige lewe, al is dit ‘n
geheimenis waaroor Nikodemus baie verbaas is. Dit is net s6 onsigbaar soos die gang van
die wind wat tog duidelik gevoel en gehoor word. Tog is dit vir elkeen wat uit die Gees gebore
word, net so ‘n werklikheid as die wind wat nie gesien kan word nie. Nikodemus kan nie die
woorde van die Seun van God verstaan solank as wat hy s6 aards dink nie. [9] Verbaas oor
Jesus se antwoord, vra Nikodemus Jesus uit oor hoe dit dan moontlik is om opnuut gebore te
word. Nikodemus moes leer om “van bo” (geestelik) te dink en nie soos die Jode “van onder”
(aards) nie. [10-12] Jesus is ook verbaas. Hoe is dit moontlik dat iemand wat die leer oor
God ken en as leermeester van Israel dit aan ander onderrig, die dinge so onverstaanbaar
vind? Jesus antwoord met gesag oor wat Hy by die Vader gesien en gehoor het. As
Nikodemus die aardse dinge, dit is Jesus se onderrig aangaande die noodsaaklikheid van ‘n
nuwe geboorte wat in hierdie aardse lewe moet plaasvind, nie aanvaar nie, hoe sal hy die
verdere, diepere gesprekke van Jesus oor die hemelse dinge kan aanvaar? [13] Jesus kan
hieroor met gesag praat omdat niemand op aarde al in die hemel was nie (vgl Spr 30:4)
behalwe Hy self wat uit die hemel gekom het en mens geword het (1:14). Slegs Jesus as die
gekruisigde en opgestane Seun van die mens kan kennis van God verskaf en ook die
verlossing vir die mens bewerk. [14-15] Die gedagte word geillustreer uit die Ou Testament
(Num 21:9). Elke lid van die volk wat na die koperslang gekyk het wat deur Moses in die
woestyn hoog op ‘n paal gesit is, het bly leef in plaas daarvan om van die gif te sterf. S6 moet
Jesus verhoog word aan ‘n kruis en elkeen wat met ‘n geloofsoog na Hom opkyk, ontvang die
ewige lewe, dit is die ware en eintlike lewe in Jesus Christus, nou en hierna. [16] Nou
verduidelik Jesus hierdie gawe van die ewige lewe op grond van sy dood. Die fundering van
die gawe van die ewige lewe is daarin geleé dat God die mensheid so liefhet; die bemiddeling
van dié gawe is deur die sending van Sy enigste en unieke Seun, en die effek hiervan vir
diegene wat die Seun in die geloof aanvaar, is om nie verlore te gaan nie maar te deel in die

gawe van die ewige lewe. [17] God se doel met die sending van die Seun was nie om die
mensheid te veroordeel nie maar om hulle deur Hom te red (deur Sy offer). [18] Wie in die
Seun glo, aanvaar Hom. Die oomblik van verwerping van die Seun (deur nie te glo nie), is
ook reeds die oomblik van oordeel. Wie in Hom glo, het egter reeds deel aan die ewige lewe.
[19] Die mensgeworde Jesus is die lig vir die wéreld (1:4; 8:12) wat die sondige duisternis
binnegedring het. Die mense was egter meer lojaal aan die duisternis (eerder die duisternis
as die lig liefgehad) en het hulle dade geidentifiseer met die duisternis. So veroordeel die
mens homself. [20] Vereenselwiging met die duisternis beteken ‘n haat van die lig omdat die
lig elkeen se dade aan die kaak stel. Ongeloof en duister optrede gaan dus hand aan hand.
[21] Die teendeel is egter ook waar: dat elkeen wat opnuut gebore is en glo en volgens die
waarheid handel, nie skaam is vir sy dade nie. Dit kan in die lig ondersoek en beoordeel word
en sal wys dat dit in gehoorsaamheid aan God se wil gedoen is.

3:22-36. Johannes die Doper getuig van Jesus.

[22-24] Jesus en sy dissipels het na die platteland van Juda toe vertrek, moontlik in die
omgewing van die Jordaanvallei. Daar het hulle mense gedoop (vgl 26; 4:1). In 4:2 word
duidelik gestel dat dit Jesus se dissipels was wat die doop van bekering (soos Johannes die
Doper gedoen het) bedien het. Johannes, wat nog nie in die tronk gegooi is nie, doop en
preek nou duskant die Jordaanrivier by die fonteinryke Enon naby Salim. Tussen die
versoeking van Jesus en die arrestasie van Johannes die Doper was daar in Judea ‘n
parallelle bediening deur albei. Daaroor swyg Markus 1:14v. [25] Johannes se volgelinge is
eintlik aggressief van lojalitiet aan Hom. Hulle redeneer met iemand uit Judea (‘n Jood) —
waar Jesus en sy volgelinge gedoop het — oor die reiniging, wat in hierdie verband dui op die
wegneem van sonde en die oordra van ‘n intrinsieke reinheid (vgl 2Kor 7:1; Efes 5:26; Tit 2:14;
Heb 1:3). Johannes se doop gee nie die volle reiniging nie: dit geskied alleenlik deur Hom,
“die Lam van God wat die sonde van die wéreld wegneem” (1:29) en deur “opnuut gebore” te
word deur die Gees (3:7-8). [26] Johannes se volgelinge is jaloers omdat hulle nog nie die
betekenis van sy getuienis (1:29-36) ten volle begryp nie. [27-28] Die grootsheid van
Johannes, volgens sy antwoord, staan in kontras met sy volgelinge se reaksie. Dit kan
alleenlik God wees wat aan Jesus die krag en mag gee om s6 die mense te trek. Hy,
Johannes, is nie die verwagte Gesalfde nie, slegs sy wegbereider (vgl 1:23). Moontlik was
van die eerste dissipels van Jesus lojale navolgers van Johannes die Doper. [29] Hy
verduidelik sy verhouding met Jesus deur ‘n kort gelykenis. Die vriend van die bruidegom
was een van twee strooijonkers wat by die Joodse huweliksluiting opgetree het. Hy lei net die
bruid na die bruidskamer toe en hou wag dat ‘n ander haar nie afvat nie. Wanneer hy die
stem van die bruidegom hoor, is sy taak afgehandel. Johannes “hoor” figuurlik die stem van
Jesus as die Messias en is baie bly. Jesus is die bruidegom en hy net ‘n onselfsugtige
strooijonker. [30] Johannes se taak is nou verby (ek minder) en die van Jesus moet ten volle
ontplooi, Hy moet meer word. [32] Jesus getuig met sekerheid van die Vader oor wat Hy as
Seun gesien en gehoor het (vgl 11). Dat niemand sy getuienis wil aanvaar nie, moet in
samehang met die volgende nie letterlik opgeneem word nie. [33] Wie Christus se getuienis
wel aanvaar, plaas daardeur ook ‘n seél van bevestiging daarop dat God geloofwaardig is.
[34] Jesus se getuienis is waar omdat God Hom gestuur het en Hy die woorde van God
spreek en omdat God Sy Gees aan die Seun gegee het sonder enige beperking om sy
getuienis te borg. [35] Die liefde van die Vader rugsteun die Seun in sy taak om byvoorbeeld
die gelowige mens in die ewige lewe te laat deel.



[36] Elkeen wat in die Seun glo en opnuut gebore is, betree reeds die ewige lewe, naamlik
gemeenskap met die Vader en die Seun (17:3). Die titel “Seun” beklemtoon die uniekheid
van Jesus. Geloof mond uit in die daad (vgl 3:18) van gehoorsaamheid. Ongehoorsaamheid
aan die getuienis van die Seun beteken ‘n gebrek aan lewe. Die straf (“toorn” vgl 1933 AV)
van God kom op die ongehoorsame omdat hy die lewe nie aanvaar nie. Uiteindelik staan die
dood teenoor die lewe.



